
پەڕەی زانیاری نەخۆشیی وەناق (دیفتێریا)
وەناق (دیفتێریا) چییە؟
وەناق (دیفتێریا) هەوکردنێکی گواستراوەیە بەهۆی ژەهرێکەوە (ژەهر) کە لەلایەن بەکتریاوە دروست دەبێت. کۆراینباکتریۆم دیفتێریا و کۆراینباکتریۆم ئۆڵسێران دوو باوترین بەکتریان کە دەتوانن ببنە هۆی نەخۆشی وەناق (دیفتێریا) بەڵام هەروەها دەکرێت بەهۆی کۆراینباکتریۆم سودۆتۆبۆرکیلۆسس بێت، ئەگەرچی ئەمە زۆر دەگمەنە.
نیشانەکانی چین؟
نیشانەکان بە شێوەیەکی ئاسایی دوای دوو بۆ پێنج ڕۆژ لە بەریەککەوتن لە بەکتریاکانی وەناق (دیفتێریا) دەست پێ دەکەن. نیشانەکانی بەندە بە شوێنی توشبوونەکەوە بەڵام توندترین جۆری وەناق (دیفتێریا) کاریگەری دەبێت لەسەر قورگ و ئاڵووەکان. ئەمە بە وەناقی هەناسەیی (ڕێسپیراتۆری دیفتێریا) ناسراوە.
نیشانە سەرەتاییەکانی بەشێوەیەکی گشتی ئازاری قورگ، نەمانی ئارەزووی خواردن و تای سووکە. لە ماوەی 2-3 ڕۆژدا، پەردەیەک لەسەر قورگ و ئاڵووەکان دروست دەبێت کە بۆی هەیە قوتدان و هەناسەدان قورس بکات. هەروەها هەوکردنەکە بۆی هەیە ببێتە هۆی ئاوسانی ڕژێنە لیمفاوییەکان و شانەکانی هەردوو لای مل (هەندێک جار بە "ملی گا (بوڵ نێک)" ناودەبرێت).
ئەو بەکتریایەی کە بەرپرسیارە لە نەخۆشی وەناق (دیفتێریا) بۆی هەیە ببێتە هۆی برینی بچووکی پێست کە برینی گەورەتر دروست دەکات، بەزۆری لەسەر ئەندامە بەرکەوتووەکان دەردەکەوێت، بەتایبەتی قاچەکان. ئەم جۆرە نەخۆشییە بە وەناقی پێست (کیوتەینیۆس دیفتێریا) ناسراوە. لەوانەیە جیاکردنەوەی برینەکان لە نەخۆشی ئاگرە (ئیمپتیگۆ) ئەستەم بێت.
هەروەها نەخۆشییەکە بۆی هەیە لەو جۆرەی بەکتریای وەناق (دیفتێریا) ڕووبدات کە ژەهر بەرهەم ناهێنێت؛ لەم حاڵەتانەدا نەخۆشییەکە بەشێوەیەکی گشتی سووکترە هەرچەندە لە هەندێک حەڵەتدا لەوانەیە توندیش بێت.
ئەگەر تۆ تووشی تا، ئازاری قورگ، ئاوسانی ڕژێنەکانی مل، گەشەکردنی پەردەیی بوویت ئەوا تکایە سەردانی پزیشکە گشتییەکەت (جی پی) بکە.
چۆن بڵاو دەبێتەوە؟
بەکتریای وەناق (دیفتێریا) دەتوانێت لەناو دەم، لووت، قوڕگ یان پێستی ئەو کەسەی کە تووشی هەوکردنەکە بووە بژی. بەگشتی کاتێک بڵاو دەبێتەوە کە کەسێک بەرکەوتنی دەبێت لەگەڵ دڵۆپە هەواییەکان دوای ئەوەی کە کەسی توشبوو دەپژمێت یان دەکۆکێت. بەشێوەیەکی کەمتر، دەتوانرێت هەوکردنەکە لە ڕێگەی بەرکەوتنی نزیکەوە لەگەڵ برینەکانی پێست لە کەسێکدا بگوێزرێتەوە کە شێوەی نەخۆشییەکەی لە جۆری پێستییە. بەشێوەیەکی گشتی بەرکەوتنی نزیکی درێژخایەن پێویستە بۆ ئەوەی هەوکردنەکە بگوازرێتەوە بۆ کەسانی تر.
هەوکردنی کۆراینباکتریۆم ئۆڵسێرانس پەوەندی بە خواردنی شیری پاستوریزە نەکراوەوە هەیە یان لە ڕێگەی بەرکەوتنی نزیکی درێژخایەن لەگەڵ ئاژەڵاندا (بۆ نمونە لە ڕێگەی ئیشکردن لە کێڵگەدا یان وەک پزیشکی ئاژەڵان (ڤێتێرنەری)).
چۆن ڕێگری لێ دەکرێت؟ 
کوتانی وەناق (دیفتێریا) لە نەخۆشییەکە دەتپارێزێت و زۆر کاریگەرە. پاراستنت لە دژی نەخۆشییەکە دەداتێ بە بەرهەمهێنانی دژەتەن بۆ ژەهری وەناق (دیفتێریا). ڤاکسینەکە

لە ژەهری پاککراوەی ناچالاککراو لە جۆرێکی وەناق (دیفتێریا) ی C بەرهەم دەهێنرێت و هانی جەستە دەدات بۆ بەرهەمهێنانی دژە تەن لەدژی ژەهری وەناق (دیفتێریا) بۆ ئەوەی ئەگەر کەسەکە دواتر لە ژیانیدا بەرکەوتەی نەخۆشی وەناق (دیفتێریا) ببێت، سیستەمی بەرگری جەستە بتوانێت خۆی بپارێزێت.
کوتانی وەناق (دیفتێریا) وەک بەشێک لە بەرنامەی کوتانی سەرەتایی شانشینی یەکگرتوو دەدرێت.
هەموو مناڵێکی ساوا پێویستە لە ساڵی یەکەمدا 3 ژەمی کۆرسی کوتانی سەرەتایی وەناق (دیفتێریا) وەربگرێت، بەزۆری لە تەمەنی 2، 3 و 4 مانگیدا دەدرێت. مناڵان پێویستە یەکەم ژەمی بووستەر (بەهێزکەر) لە نێوان ساڵانی تەمەنی 3.5 و 5 ساڵیدا و دووەم ژەمی بووستەر (بەهێزکەر) لەنێوان ساڵانی 13 و 18 ساڵیدا وەربگرن.
بەهۆی ئەم بەرنامەی کوتانە زۆر کاریگەرەوە ئەوە نا ئاساییە کە لە ڕۆژانی ئێستادا وەناق (دیفتێریا) لەناو بەریتانیادا ببینرێت و زۆربەی ئەو حاڵەتانەی کە لەناو بەریتانیایا بەدەست هاتوون هەوکردنی سووکن لەو کەسانەدا کە بەشێکی کوتانیانان وەرگرتووە یان لەو گەورانەدا کە کوتانی تەواویان بۆ کراوە بەڵام ئاستی بەرگرییان نزمە.
چۆن دەستنیشان دەکرێت؟
دەستنیشانکردن بە پشت بەستن بە پشکنینی کلینیکی و پشکنینی وەرگرتنی نموونەی لێخشاندن (سواب) دەکرێت، بەزۆری لە قوڕگەوە وەردەگیرێت بەڵام هەروەها هەندێک جار لە برینەکانیشەوە لە حاڵەتی وەناقی پێستی (کیوتەینیۆس دیفتێریا) وەردەگیرێت. بۆ دەستنیشانکردنی ژەهرەکە و پشتڕاستکردنەوەی دەستنیشانکردنی نەخۆشییەکە پێویستە پشکنینی تاقیگەیی تایبەت ئەنجام بدرێت.
چی ڕوودەدات ئەگەر من یان ئەندامێکی خێزانەکەم تووشی نەخۆشی وەناق (دیفتێریا) بوون؟
پزیشکێک دەرمانی دژە بەکتریا (ئانتیبایۆتیک) بۆ چارەسەرکردنی نەخۆشی وەناق (دیفتێریا) دەنووسێت و لە هەندێک حاڵەتدا دژە ژەهریشی پێ دەدرێت.
بەرکەوتە نزیکەکان، وا دادەنرێت کە کاسانێک بن کە ماڵێکی هاوبەشیان هەیە یان بەرکەوتنی نزیکیان لەگەڵ کەسی تووشبوودا هەیە، پشکنین بۆهەوکردنی وەناق (دیفتێریا) پێشکەش دەکرێت. بەرکەوتە نزیکەکان بە پێدانی دژە بەکتریا (ئانتیبایۆتیک) چارەسەر دەکرێن. کەسێک دوای ئەوەی کۆرسێکی تەواوی چارەسەری دژە بەکتریا (ئانتیبایۆتیک) ی وەرگرتووە چیتر تووشکەر نابێت.
ئەگەر تووشی نەخۆشی وەناق (دیفتێریا) بوویت یان لە نزیکەوە بەرکەوتەی کەسێک بوویت کە تووشی نەخۆشی وەناق (دیفتێریا) بووبێت و کوتانت بۆ نەکراوە دژی نەخۆشییەکە، ئەوا کۆرسێکی تەواوی کوتانەکەت پێشکەش دەکرێت. ئەگەر پێشتر کوتانت بۆ کراوە بەڵام ئەمە زیاتر لە 12 مانگ لەمەوبەر بووە، ئەوا ژەمی بووستەر (بەهێزکەر) ت پێشکەش دەکرێت بۆ بەرزکردنەوەی بەرگری لەش لە دژی هەوکردنەکە.
وەناق (دیفتێریا) نەخۆشییەکە پێویستی بە ئاگادارکردنەوە هەیە لە بەریتانیا، واتە کاتێک پزیشکێک گومانی ئەوە لە کەسێک دەکات کە تووشی نەخۆشی وەناق (دیفتێریا) بووە دەبێت لایەنی تەندروستی گشتی ئاگادار بکاتەوە.
ئەگەر تۆ یان بەرکەوتەیەکی نزیکت تووشی نەخۆشی وەناق (دیفتێریا) بوون، سەنتەری تەندروستی گشتی ئینگلتەرا لە ناوچەکەت پەیوەندیت پێوە دەکات بۆ پێدانی ئامۆژگاری سەبارەت بە کردارەکان بۆ پاراستنی تۆ و کەسانی دیکەی دەوروبەرت.
لە کوێ دەتوانم زانیاری زیاتر وەربگرم؟
سەرچاوەی زانیارییە ئۆنلاینەکان ڕەنگە بۆ تۆ یارمەتیدەر بن:


https://www.gov.uk/government/collections/diphtheria-guidance-data-and-analysis http://www.nhs.uk/conditions/Diphtheria/Pages/Introduction.aspx

ئەگەر نیگەرانیت لەوەی کە تۆ یان کەسێکی نزیکی تۆ تووشی نەخۆشی وەناق (دیفتێریا) بووە، تکایە بەپەلە داوای چاودێری پزیشکیی بکە.

